МИНИСТЕРСТВО ЗА ТРУД И СОЦИЈАЛНА ПОЛИТИКА
ДЕЛОВНИК 

за работа на Советот за следење на состојбите во пензискиот систем

Скопје, јули 2017 
Врз основа на член 5 од Одлуката за формирање на Совет за следење на состојбите на пензискиот систем („Службен весник на Република Македонија„ бр. 76/2017), Советот за следење на состојбите во пензискиот систем, на седница одржана на ден 6 јули 2017 година, донесе

ДЕЛОВНИК

за работа на Советот за следење на состојбите во пензискиот систем
I. ОПШТИ ОДРЕДБИ

Член 1
(1) Со Деловникот за работа на Советот за следење на состојбите во пензискиот систем (во натамошниот текст: Советот) се уредува начинот на работа на Советот.
(2) Деловникот за работа на Советот е задолжителен за сите членови на Советот, како и за сите други учесници во работата на Советот.
(3) Со Деловникот се уредуваат: постапката за свикување и одржување на седниците на Советот, текот на работата на седниците, начинот на одлучување на седниците, постапката за одложување или прекин на седниците и начинот на водење на записник за работата на седниците на Советот.
II. ПОСТАПКА ЗА СВИКУВАЊЕ И ОДРЖУВАЊЕ НА СЕДНИЦИТЕ НА СОВЕТОТ
Член 2
(1) Советот работи и одлучува на седници, на кои присуствува мнозинството од вкупниот број на членови на Советот.

(2) Седниците на Советот ги свикува претседателот на Советот, по сопствена иницијатива или по барање на членовите на Советот.
(3) Седниците на Советот се свикуваат по потреба, а најмалку еднаш во месецот.

(4) Седниците се свикуваат по покана со предлог дневен ред и работен материјал, најдоцна пет дена пред одржувањето на седницата.

(5) По исклучок од став (4) на овој член, седница може да се свика и во покус рок и без работен материјал.
Член 3

(1) Дневниот ред за седницата го предлага претседателот, а го утврдува Советот на самата седница.


(2) Секој член на Советот може да предложи измени и дополнувања на дневниот ред со образложение.

(3) Дневниот ред се усвојува ако за него се изјасниле мнозинството од присутните членови на Советот. 
Член 4
(1) На седницата на Советот по потреба се покануваат претставници од релевантни институции и други експерти заради давање на стручно мислење за прашања од дневниот ред. 

(2) Предлог за присуство на седница на лицата од став (1) на овој член може да даде секој член на Советот, а одлуката ја донесува Советот со мнозинство на гласови од вкупниот број на присутни членови на Советот.

(3) Доколку не е обезбеден кворум за одржување на седницата, претседателот на Советот е должен седницата да ја одложи или ако таа е веќе одложена, должен е истата да ја запре. 
Член 5
Советот формира постојани и повремени работни тела со посебна одлука, во чиј состав учествуваат претставници од различни институции во зависност од областа на материјалот кој се разгледува.
Член 6

(1) Работата на работните тела од член 5 на овој Деловник, ја води претседавач кој го избира Советот. 


(2) На седниците на работните тела може да бидат повикувани и претставници на органи и институции непосредно заинтересирани за прашањата на дневниот ред или заради усно искажување на мислења и информации од интерес за работата на работното тело.

               (3)Седници на работните тела се свикуваат на барање на претседателот на Советот и претседавачот на работното тело. 
III. ТЕКОТ НА РАБОТАТА НА СЕДНИЦАТА НА СОВЕТОТ

Член 7
Седниците на Советот ги закажува и со нив раководи претседателот на Советот.

Член 8
Седницата на Советот ја отвара претседателот на Советот откако ќе констатира дека на седницата присуствуваат најмалку мнозинство од вкупниот број на членови на Советот. 
Член 9
(1) Пред почетокот на расправата за дневниот ред претседателот на Советот ги известува членовите на Советот за извршување на одлуките и заклучоците донесени на претходната седница на Советот, по што членовите на Советот се изјаснуваат за известувањата на претседателот и за записникот од претходната седница.

(2) Откако претседателот на Советот ќе констарира дека е утврден дневниот ред, се преминува на расправа по пооделните точки на дневниот ред. 

(3) Пред почетокот на расправата по пооделните точки од дневниот ред, по потреба претседателот на Советот може да даде кратко уводно излагање на материјалот што е на дневен ред за разгледување.

Член 10
(1) Во текот на седницата, претседателот или член на Советот може, ако тоа го наложува состојбата, да предложи расправата по одделни прашања да се одложи за наредната седница за да се проучат потребните факти.

(2) Расправата по секоја точка на дневниот ред ја заклучува претседателот на Советот. 

IV. ОДЛУЧУВАЊЕ НА СЕДНИЦА НА СОВЕТОТ
Член 11 
(1) По завршување на расправата по пооделни точки од дневниот ред се пристапува кон гласање за донесување на одлуки или заклучоци.

(2) Советот донесува одлука и заклучок со мнозинство на гласови од вкупниот број присутни членови на Советот на седницата.
(3) Членовите гласаат со: „за„, „против„ и „воздржан„.
(4) Во случај на парен број на присутни членови или при еднаков број на гласови „за„ и „против„  двата предлога се евидентираат во записник и се доставуваат на одлучување на Владата на Република Македонија.  
(5) Одлуките и заклучоците донесени на седница на Советот мора да бидат јасно формулирани и внесени во записникот од седницата.
V. ОДЛОЖУВАЊЕ ИЛИ ПРЕКИН НА СЕДНИЦАТА
Член 12
(1) Закажана седница ќе се одложи кога ќе настапат услови кои го оневозможуваат нејзиното одржување и кога пред нејзиното отварање ќе се утврди дека нема потребен број на присутни членови.

(2) Во случај на одлагање на седницата, членовите на Советот и другите поканети лица дополнително се известуваат усно или по електронски или писмен пат за денот и времето на одржувањето на таа седница.

Член 13
(1) Седница која е во тек се прекинува кога за време на одржувањето ќе се намали присуството на членовите под бројот потребен за одржување на седница и за полноважно одлучување, поради временска спреченост или одмор.

(2) Продолжувањето на седницата го закажува претседателот на Советот.

(3) Во случај на нарушување на редот на седницата, претседателот на Советот ја прекинува седницата и воедно ја закажува.
VI. ЗАПИСНИК ЗА РАБОТА НА СЕДНИЦА 
Член 14
(1) За текот на седницата на Советот, како и за донесените одлуки и заклучоци на седницата се составува записник.


(2) Записникот го води лице определено од министерот за труд и социјална политика.

Член 15

Во записникот од член 14 став (1) од овој Деловник се внесуваат основни податоци за работата на седницата, особено: ознака на бројот на седницата, денот на одржувањето, време на започнување и завршување на или одлагање, односно прекинување на седницата, имиња и број на присутни членови на Советот, имиња на присутни лица кои не се членови на Советот, усвоениот дневен ред на седницата и изгласаните одлуки односно заклучоци по секоја точка на дневниот ред. 
Член 16

(1) На секој член на Советот, Министерството за труд и социјална политика му доставува еден примерок од записникот во рок од 7 работни дена по одржаната седница. 
(2) Доколку има забелешки или коментари на точноста на записникот, членот на Советот треба во рок од 7 работни дена од доставувањето на записникот да ги достави по електронски или писмен пат, заедно со образложение и со предлог корекции на записникот до Секторот за пензиско и инвалидско осигурување при Министерството за труд и социјална политика.

(3) Доколку по истекот на рокот од став (2) на овој член нема забелешки или коментари од членовите на Советот, записникот се смета за одобрен.  


(4) Записникот се става на усвојување на наредната седница на Советот, како прва точка од дневниот ред. 

Член 17

(1) Записникот од седницата го потпишува претседателот на Советот.


(2) Записникот од седницата и прилозите се чуваат во архивата како траен документ од работата на Советот.

Член 18
Стручно – административните работи на Советот ги врши Секторот за пензиско и инвалидско осигурување при Министерството за труд и социјална политика.
VII. ЗАВРШНИ ОДРЕДБИ
Член 19

Измени и дополнувања на овој Деловник се вршат во постапка иста како постапката за неговото донесување.
Член 20

Овој Деловник влегува во сила со денот на неговото донесување.

